
1.
Опис на состојбите во областа и дефинирање на проблемот

1.1 Опис на состојбите 
Дејноста на социјалната заштита се обезбедува преку остварување на правата на парична помош од социјална заштита и обезбедување на социјалните услуги и други мерки утврдени со Закон за социјалната заштита, заради заштита на граѓаните од социјални ризици, превенција и надминување на социјалните проблеми кои неповолно се одразуваат врз нивната добросостојбата и нивно социјално вклучување во заедницата. 

Законот за социјалната заштита се заснова на начелата на правото на социјална сигурност и социјално осигурување на граѓаните, социјална праведност, хуманост и солидарност согласно со член 34 од Уставот на Република Македонија. 

Во изминатиот период, континуирано се прават напори за реформирање и унапредување на системот на социјалната заштита. Со Законот за социјалната заштита, донесен во 2009 година, со цел за обезбедување на поефикасна заштита на граѓаните,  системот на социјаланата заштита се дизајнираше врз принципите на деинституционализација, плурализација и децентрализација.
Од донесување на Законот за социјалната заштита овој пропис претрпе чести измени и дополнувања. Висината на социјалната парична помош се  зголеми еднаш годишно за 5% и тоа во 2013 и 2014 година, додека во 2015 година висината на овие надоместоци е зголемена за 10%. Воедно, се воведоа нови парични права од социјална заштита и развој на социјалните услуги. Така, за подобрување на условите за секојдневно функционирање на лицата со попреченост воведени се правата за мобилност, слепило и глувост, парична помош за деца без родители и за згружувач. Во 2015 година воведен е и паричен надоместок во износ од 8,000 денари за родители кои што имаат деца со пречки во развојот и кои во наредните 15 години ќе се грижат за овие деца без да ги сместат во институција, доколку не можат да остварат право на старосна или друг вид на пензија ( ова право се уште не е во примена).
Во изминатиот период Владата на Република Македонија донесе програми за условени парични надоместоци за средно образование за деца од семејства корисници на социјална парична помош, субвенционирање на потрошувачката на енергија на семејства кориснци на социјална прична помош и постојана парична помош.
Превземани се мерки со цел вработување на корисниците на социјална парична помош (програма). Но истовремено овие корисници за условени да бидат активни баратели на работа- ограничени реаултати
Сепак, и покрај намалувањето на стапката на сиромаштија од 27% во 2010 година на 21,8% во 2016 година, сиромаштијата и нееднаквоста се високи споредено со други земји од регионот со слично ниво на развој и постои загриженост за одржливоста на овие придобивки од намалувањето на сиромаштијата. 
Иако Законот за социјална заштита овозможува плурализација во обезбедувањето социјални услуги, тие главно се обезбедени од страна на институциите на национално ниво. Недостасува иницијатива од општините да основаат установи за институционална или вонинституционална социјална заштита, како и интерес на локалните заедници за вклучување во спроведувањето на политиките, координација на локално ниво и поголема соработка со институциите на национално ниво. Приватната иницијатива не е доволно застапена во однос на сите услуги од социјална заштита, а како причина може да се истакне и непостоењето цена на чинење на услугата дефинирана од страна на државата (по час и по корисник). Евидентен е недостатокот на обезбедување социјални услуги од страна на граѓанскиот сектор, кој вообичаено зависи од средства обезбедени од страна на надворешни донатори. Со тоа, пристапот до услуги за социјална заштита, како и опфатот на корисници на овие услуги во рамки на воспоставените форми на социјална заштита не ги задоволуваат потребите на ранливите категории во целост. 
Спроведените анализи покажаа дека системот на социјалната заштита се наоѓа во фаза кога е неопходно да се преземат суштествени реформи, пред сè со цел да се подобри ефективноста на паричните давања и ефикасноста на бенефициите и социјалните услуги што се испорачуваат до крајните корисници. Досегашниот дизајн на социјалните трансфери е доста нерамномерен и неадекватен и како таков, придонесува кон продлабочување на нееднаквоста во општеството. Во однос на услугите од социјална заштита утврдено е дека тие не ги следат индивидуалните потреби на крајните корисници, при што истите треба да се обезбедат во заедницата преку натамошно спроведување на процесот на деинституционализација, децентрализација и плурализација. 
Наведените причини недвосмислено укажуваат за неопходноста за  сеопфатна реформа на системот на социјалната заштита, меѓу другото и во делот на редизајнирање на видовите и адекватноста на паричните давања за социјална заштита, како помош и поддршка на најранливите категории за справување со сиромаштијата, особено имајќи ја предвид целта на Владата на Република Македонија за намалување на стапката на сиромаштија под 16% до 2020 година.

Во 2018 година започнаа активности за дизајнирање на реформата на системот на социјална заштита, со цел создавање на можности за ефикасен одговор и справување со идентификуваните предизвици во делот на социјалната заштита, сиромаштијата и социјалната вклученост. Реформата е насочена кон редизајнирање на системот на социјалната заштита преку издвојување на паричните права  од  обезбедувањето на социјалните услуги. Со оваа мерка ќе се овозможи воспоставување на моделот на водење на случај и поефикасно поврзување на социјалната работа со мерките за вработување и пристап до образование на лицата во социјален ризик. 

Мерките за унапредување на социјалната политика, редефинирање на институционалната рамка на системот на социјална заштита, редизајнирање на паричните права од социјална заштита, зајакнување на постојните и воведување на нови социјални услуги  се реализираат од Работна група во Министерството за труд и социјална политика. Обезбедена е и експертска поддршка од четири локални експерти кои заедно со меѓународен експерт подготвија предлог за реформа на системот за социјална заштита. Овој документ за заснова на компаративна анализа на системите за социјална заштита во различни земји, анализа на постојниот систем за социјална заштита во Република Македонија и идентификуваните предности и слабости на системот, како и финансиска анализа и проценка на трошоците за воведување на реформата. 

Предлог за реформа на системот за социјална заштита се заснова  на претходно изготвените документи и тоа:

1. Споредбена анализа на функционирањето на гарантиран минимален  приход во Хрватска, Холандија и Белгија (со согледување на применливоста во Р. Македонија- проф. д-р Маја Геровска Митев, Септември 2017 

2. Извештај од компаративна анализа-социјални услуги и лиценцирање  во Хрватска, Финска и Данска -проф. д-р Сузана Борнарова, Септември 2017 

3. Компаративна анализа- преглед на институционалната рамка на системите на социјална заштита во Естонија, Чешка и  Хрватска -проф. д-р Наташа Богоевска,  Септември 2017 

4. Анализа на надоместоците од детска заштита во Република Македонија и споредбена анализа на надоместоците од детска заштита  на Луксембург, Хрватска и Црна Гора (состојби, недостатоци и предлози), проф. д-р Нано Ружин, ноември 2017

5. Анализа на институционалната рамка  на системот на социјална заштита во Република Македонија  и предлози за измени на законската регулатива -проф. д-р Наташа Богоевска,декември 2017 

6. Социјална превенција, социјални услуги и лиценцирање на стручен кадар  во социјалната заштита во Република Македонија: анализа на состојби и препораки за унапредување -проф. д-р Сузана Борнарова, Декември 2017

7. Извештај за правата на парична помош од социјална заштита во Р. Македонија, со предлози за воведување Гарантиран минимален приход- Проф. д-р Маја Геровска Митев, Јануари 2018

8. Предлог реформа на системот на социјална и детска заштита проф. д-р Нано Ружин, проф. д-р Маја Геровска Митев, проф. д-р Сузана Борнарова, проф. д-р Наташа Богоевска- Март 2018
9. Конечен извештај за предлог реформа, буџетски проценки и импликации за спроведување, Лудовико Карраро – Јули 2018 (Policy reform proposal, budget estimates and implications for implementation) Ludovico Carraro July 2018
Предлозите за реформа на системот на социјална заштита беа споделени со членовите на работната група при Министерството за труд и социјална политика со широко учество на претставници од: Министерството за труд и социјална политика, Заводот за социјални дејности, Центрите за социјална работа и меѓународните организации  - Светска банка и УНИЦЕФ. Врз основа на консултативен процес и сеопфатна дискусија, членовите на работната група утврдија финални смерници за реформа на системот на социјална заштита.
Напоредно се направи  истражување на капацитетите на Центрите за социјална работа за спроведување на планираните реформи и се утврдија потребите  за зајакнување на нивниот капацитет. 
Реформата опфаќа и промена и надградба на постоечкото софтверско решение за администрирање на паричните права, лица ангажирани во проектната единица на Проектот за унапредување на социјалните услуги на Светска банка, во рамките на Министерството за труд и социјална политика  започнаа со работа и со подготовка на нова тендерска документација, односно на опис на функционалностите кои би требало новиот систем да ги поддржува (согласно новите законски решенија) и во кој покрај правата, ќе бидат опфатени и социјалните услуги и институците од областа на социјална заштита

1.2 Причини за проблемите кои се предмет на разгледување 
Анализата на сегашниот систем на парични права од социјална заштита покажа дека покриеноста со права од социјална заштита е релативно ограничена, адекватноста е неурамнотежена така што  некои домаќинства добиваат значителен износ, додека други многу малку, а системот нема соодветeн механизми за поттикне корисниците да излезат од неформалната економија. 
Системот функционира така што граѓаните поднесуваат поединечни барања за секое право, што доведува до нееднаков третман на лица во слични околности.
Од тие причини, реформа е насочена со исто ниво на ресурси да се подобри влијанието врз намалувањето на сиромаштијата, создавање подобри стимулации за работа во формалниот сектор и подобрување на еднаквоста и пристапот до системот за корисниците.
Во оваа насока, со реформата ќе се воведат значително повисоки суми за актуелните корисници на социјална парична помош, особено за оние кои долго време останаа во системот.

Целосните ефекти од намалување на сиромаштијата ќе се постигнат со воспоставување на семеен пакет преку зголемување на висината и пристапот до паричните надоместици од областа на заштитата на децата и посебна поддршка на постарите лица.
Услугите од социјална заштита во основа се обезбедуваат од страна на државата. Најголем број на дневни центри и центри за привремено згрижување функционираат како посебни организациони единици на центрите за социјална работа. Недостасуваат социјални услуги кои ќе ги пресретнат потребите на ранливите групи и ќе го олеснат нивниот живот во домот и заедницата, како и ќе им обезбедат поддршка на нивните семејства во секојдневната грижа.


Процесот на деинституционализација во Репубика Македонија се интевизира, особено со донесување на новата Стратегија за деинституционализација 2017-2027 „Тимјаник“. Спроедувањето на Акцискиот план  за имплементација на овој документ во голема мера се базира на развој на социјалните услуги во заедницата. Неопходно е да се овозможи испорака на социјалните услуги до ранливите групи заради изедначување на нивните можности за целосно вклучување во заедницата. На овој начин ќе се овозможи холистички пристап при обезбедување на помош и подршка на социјално исклучените лица.
2. 
Цели на предлог регулативата

Социјалната заштита се дефинира како организирана дејност од јавен интерес која се остварува преку систем на политики, програми и мерки за заштита од социјални ризици, превенција и надминување на социјалните проблеми кои неповолно се одразуваат врз добросостојбата на граѓаните, со цел:

· промовирање и одржување на социјалната сигурност на граѓаните, 

· спречување на социјалната исклученост, 

· подобрување на квалитетот на животот на граѓаните, и

· зајакнување на капацитетите на граѓаните за водење независен, активен и продуктивен живот.

Реформата на правата на парична помош од социјална заштита се темели на:

· Воведување гарантирана минимална помош  (ГМП) 

· Интегрирање на категоријалните бенефиции во генерички парични давања согласно основот на користење;

· Комбинирање на правата на парична помош;

· Олеснување на административната постапка за стекнување со правата на парична помош (истиот пристап за процена на приходите на корисниците на гарантирана минимална помош и правата за заштита на децата и тоа образовен додаток и детски додаток ќе овозможи со едно поднесено барање да се утврди квалификуваноста за повеќе права на парична помош)

· Интегрираност меѓу правата на парична помош и социјалните услуги 

· Зајакната активација за корисниците на гарантирана минимална помош.

Примарни цели на реформата на правата на парична помош од социјална заштита се:

· Зголемување на ефективноста на паричните давања од социјална заштита врз намалување на приходната сиромаштија во Република Македонија
· Дестигматизирање на корисниците на парични надоместоци и социјални услуги
Една од клучните претпоставки за применливост на новиот Закон за социјална заштита е зајакнување на улогата на Центрите за вработување и нивна поголема координација со Центрите за социјална работа заради подобрување на активацијата на корисниците на гарантиран минимален приход. Зајакнатиот фокус врз обврската за користење на активните услуги и мерки за вработување треба да биде клучен фактор во превенирање на реалниот ризик во делот на реформата на правата од социјална заштита - комбинирање на неформалната економија и користење на зголемените износи на гарантираната минимална помош.

3.
Можни решенија (опции)

3.1 Опис на решението „не прави ништо“
Опцијата „не прави ништо” се користи како параметар за споредба на трошоците и користите од останатите опции (baseline). Ова решение значи да не се донесе предложениот закон. Ова не е прифатлива опција, бидејќи со нејзино одбирање нема да се постигне горенаведената цел, односно нема да се изврши реформирање  на системот за социјалната заштита.
3.2 Опис на можните решенија (опции) за решавање на проблемот

Предложени се следниве законски решенија:
Социјалната парична помош ќе се реформира и надгради во гарантирана минимална помош (ГМП).  Основицата на сегашното  прво на социјална парична помош за едно лице изнесува 2.871 денари, додека основицаѕа на гарантираната парична помош е зголемена  на 4.000 денари. Досегашните долготрајни корисници на социјална парична помош кои примаат намален износ од 50% основицата,  ќе добиваат цел износ на гарантираната парична помош. 
Во реформираниот систем на социјална заштита се предвидува зајакната активација на корисниците на гарантирана минимална помош на начин што сите работоспособни членови на домаќинството ќе се вклучат во активни програмите за вработување заради нивно оспособување за работа и вработување. Ова подразбира задолжително континуирано присуство на обуки како и прифаќање на понуда за вработување. Во исто време на корисниците ќе им се обезбеди поддршка за комплетирање на нивното образование и стекнување на вештини со што ќе  станат конкурентни на пазарот на трудот.
 Редизајнираните права на парична помош може да се гледаат единствено како семеен  пакат на права во согласност со потребите на домаќинствота и граѓаните. За лицата/ домаќинствата во ризик поради материјална  необезбедност предвидена е  гарантирана минимална помош, како и 1.000 денари  месечно во текот на шесте  зимски месеци за покривање на трошоците за греење. Со напоредната реформа во областа на заштитата на децата, се овозможува за прв пат корисниците на гарантирана минимална помош да можат да користат детески додаток и образовен додаток за деца кои редовно посетуваат настава во основно и средно училиште, заради поддршка на родителите во подмирувањето на училишните трошоците, со што се превенира раното напуштање на училиштето. 
Во насока на олеснување на животот и поголема социјално вклучување на лицата со попреченост како парични права се воведуват првото на надоместок заради попреченост и овозможува користењето на правото за самохраните родители кои се грижеле за своето дете со попреченост и не го сместиле во социјална установа, да се стекнат со парично право на  возраст за пензионирање, поради тоа што не се стекнале со пензија по друг основ. Во оваа насока се предвидува и користење на социјални услуги како помош во домот, лична асистенција, обезбедување  на помош и поддршка и други услуги во центри за дневно и привремен престој.
Во новиот Закон за социјална заштита се предлагаат следните права на парична помош од социјална заштита:

- гарантирана минимална помош,
- надоместок заради попреченост, 

- надоместок за помош и нега од друго лице,

- надоместок на плата за скратено работно време поради нега на дете со телесни или интелектуани пречки во развојот,

- додаток за домување,

- траен надоместок, и

- еднократна парична помош.
Пристапот до правото на гарантирана минимна помош е условен од материјалната и имотната состојба на поединците и домаќинствата. 
Социјалниот работник од центарот за социјална работа заедно со одговорно лице од Агенцијата за вработување ќе работат со сите работоспособни членови на домаќинството за стекнување  и подобрување на работните вештини и знаења во согласност со нивните можности и потребите на пазарот на труд  што ќе овозможви нивно вработување како најдобар начин за излез од сиромаштијата
Заради надминување на утврдената состојба дека услугите од социјална заштита не ги следат индивидуалните потреби на крајните корисници, новиот закон предвидува унапредување и развивање на социјалните услуги кои ќе се обезбедуваат во домот на корисникот, во заедницата и вон семејството, како и иновативни и инервентни социјални услуги. 

Во однос на обезбедувањето на социјалните услуги се овозможува вклучување на локалната самоуправа, како и на здруженијата на граѓани, физички лица  и приватниот сектор во обезбедувањето и испораката на услугите во заедницата.  Во оваа насока се воведува систем на лиценцирање на даватели на социјални услуги.

Во делот на обезбедување на социјалните услуги од страна на општините се планира обезбедување на  парични средства од Буџетот на Република Македонија, кои ќе се доделуваат по спроведена постапка по објавен јавен повик. Постапката ќе се спроведе врз основа  на локалните програми на општините, разгледани и одобрени на планскиот регион. За давање на одредени социјални услуги ќе се распишува јавен конкурст за даватели на социјални услуги  од страна на лиценцирани здруженија. 

Дејноста од социјална заштита ја вршат даватели на социјални услуги.  Даватели на социјални услуги се установи за социјална заштита кои се основаат како јавни и приватни установи за социјална заштита. Даватели на социјални услуги се и здруженија, верски заедници, домашни и странски правни лица и физички лица под услови утврдени со законот. Физичко лице може самостојно да врши работи од социјална заштита како професионална дејност, 

Заради вршење рaботи од социјална заштита, може да се основаат:
·     Центар за социјална работа како јавна установа со јавни овластувања  
·    Установа за вонсемејна социјална заштита ( јавна или приватна ). Видовите на установи за вонсемејна социјална заштита се определуваат во согласност со класификацијата на социјалните услуги вон семејство, и тоа: резиденцијален дом, дом за помош и нега, воспитна установа за ресоцијализација, установа за третман и рехабилитација,  групен дом и установа за прифат на баратели на азил
·    Центар за социјални услуги, може да се основа како јавни и приватни установи за социјална заштита. Центрите за социјални услуги може да се основаат и како организациони единици на Центрите за социјална работа и јавните и приватните установи за вонсемејна социјална заштита. Здруженијата може да даваат социјални услуги преку основање Центар за социјални услуги во домот и заедницата кој нема статус на установа за социјална заштита под услови утврдени со закон. Видовите на центри за социјални услуги се определуваат во согласност со класификацијата на социјалните услуги во домот и заедницата. Центарот за социјални услуги може да нуди комбинација на услуги од домот и заедницата во зависност од категоријата на корисници кои ги опслужува во согласност со стандардите за секој вид на услуги
·    Центар за поддршка на згрижувачки семејства
Установата за социјална заштита, односно друг давател на социјални услуги може да започне со работа кога Министерството надлежно за вршење на работите од областа на социјалната заштита утврди дека се исполнети минималните услови за почеток со работа и издаде дозвола за работа (лиценца). 

Со воведување на лиценцирање, државата, преку процес на проверка им дава дозвола за работа (лиценца) на давателите на услуги да вршат работи во социјалната заштита. Давателот на социјални услуги го докажува својот функционален, организациски и административен капацитет за давање социјални услуги преку исполнување на стандардите за квалитет. Општите и посебните стандарди за квалитет на услугите ги утврдува Министерството со подзаконски акти.

За добивање дозвола за вршење работа во социјална заштита лиценца), давателот на социјални услуги треба да исполни одредени услови: правно основана организација, соодветен квалификуван кадар, финансиски и материјални ресурси, капацитет за привлекување на надворешно финансирање, исполнетост на општите и посебните стандарди за квалитет, недискриминаторска средина, внатрешни процедури за евалуација на дадените услуги и за проценка на задоволството на корисниците. Исполнетоста на условите се докажува по пат на административни документи, образец со опис на социјалната услуга и проценка на исполнетоста на стандардите за давање на социјалната услуга, како и непосреден увид кај давателот на услугите. Поблиските услови и критериуми за добивање дозвола за работа (лиценца) се утврдуваат со подзаконски акти кои ги носи Министерството надлежно за работите во областа на социјалната заштита.

Во рамките на Министерството за труд и социјална политика ќе се формира Комисија за лиценцирање на даватели на социјални услуги. Во Комисијата задолжителни профили се: социјален работник, правник, психолог, педагог, лекар и дефектолог со претходно десетгодишно работно искуство во дејноста социјална заштита. Претставници на јавни и приватни даватели на социјални услуги може да учествуваат на состаноците на Комисијата како набљудувачи. 

Министерството води евиденција на лиценцирани даватели на социјални услуги според видот на социјални услуги за кои им е дадена дозвола за работа. Лиценцираните даватели на социјални услуги може да се јават на повиците на Министерството за обезбедување финансиски средства за давање на социјални услуги и да склучуваат управни договори. Лиценцираните даватели кои склучиле управен договор со Министерството, односно општините, градот Скопје и општините во градот Скопје стекнуваат статус на овластени даватели на социјални услуги и постапуваат по решенијата на Центарот за социјална работа.

Со Законот за социјална заштита се уредува начинот и постапката за основање, работа и престанок на работа на установа за социјална заштита како организационен облик за вршење работи од социјална заштита. Одредбите на Законот за установи имаат супсидијарна примена и се применуваат доколку со Законот за социјална заштита не е поинаку уредено. 
За остварување на системот на социјалната заштита се основаат јавни и приватни установи за социјална заштита: 

· Јавна установа за социјална заштита основа Владата во согласност со потребите на дејноста за социјална заштита. Општината, градот Скопје и општините во градот Скопје можат да основаат јавна установа врз основа на одобрение согласно со закон, освен центар за социјална работа, воспитна установа за ресоцијализацијa.

· Приватна установа за социјална заштита може да основа домашно и странско правно или физичко лице, врз основа на одобрение, во согласност со закон. Домашно и странско правно или физичко лице не можат да бидат основач ниту соосновач на центар за социјална работа, воспитна установа за деца, групен дом за згрижување деца со асоцијално однесување и малолетни престапници и дневен центар за ресоцијализација на деца со асоцијално однесување. 
Се воведува нов начин на лиценцирање на стручните лица вработени во установи за социјална заштита и кај други даватели на социјални услуги. и нов метод на стручна работа преку „управување со случај“  така што стручните лица во центрите за социјална работа  планирано ќе работат  со корисниците со цел за надминување на социјалниот ризик и вклучување во општеството.  
Се Формира Комисија за одобрување на програми за континуирана професионална едукација  на стручните лица во дејноста на социјалната заштита и Комисијата за лиценцирање на стручни лица вработени во установи за социјална заштита и кај други даватели на социјални услуги

Се уредува обезбедување социјални услуги од општините и други даватели на социјални услуги преку:
· Министерството склучува управни договори со општините и други лиценцирани даватели на социјални услуги за давање социјални услуги.
· Министерството еднаш годишно распишува јавен повик за општините за обезбедување социјални услуги, јавен конкурс за здруженија и приватни даватели на социјални услуги и јавен повик за иновативни/интервентни социјални услуги.
· во управниот договор се утврдува видот на социјални услуги, условите за давање на услугата, времетраењето на договорот, финансирањето и надзорот и други работи од значење за давањето на социјалната услуга.
Министерството за труд и социјална политија ќе ја пропише методологијата за утврдување на цените на услуги кои се обезбедуваат во мрежата на социјални услуги. 
Министерството за труд и социјална политика ја задржува регулаторната и надзорната функција. Министерството ги пропишува стандардите кои треба да ги исполнат давателите на услуги заради добивање дозвола за вршење работа во социјална заштита.
4. Проценка на влијанијата на регулативата

Можни позитивни и негативни влијанија од секоја од опциите:

4.1
Економски влијанија 




НЕ
4.2
Фискални влијанија 




ДА   
4.3 Социјални влијанија 
ДА  
4.4
Влијанија врз животната средина 





НЕ
4.5
Административни влијанија и трошоци – 

а) трошоци за спроведување 

б)трошоци за почитување на регулативата 

5.
Консултации

5.1 Засегнати страни и начин на вклучување

Воспоставена e работна група со професионалци од различни институции кои одржаа три работни средби на кои се дискутираа наодите од спроведените истражувања и предлозите за реформа.
Се планира одржување на јавни консултации со засегнати страни.

5.2
Преглед на добиените и вградените мислења 

5.3
Мислењата кои не биле земени предвид и зошто
6. 
Заклучоци и препорачано решение

6.1 Споредбен преглед на позитивните и негативните влијанија на можните решенија (опции)

- 
6.2
Ризици во спроведувањето и примената на секое од можните решенија (опции)

- 
6.3 Препорачано решение со образложение
7.
Спроведување на препорачаното решение

7.1
Потреба од менување на закони и подзаконска регулатива во областа или други сродни области

Закон за вработување и осигурување за време на невработеност
Закон  за заштита на децата
Закон за пензиско и инвалидско осигурување

Закон за здравствено осигирување

Закон за придонеси од задолжително социјално осигурување
7.2
Потребни подзаконски акти и рок за нивно донесување

Предвидените подзаконски акти ќе се донесат најдоцна шест месеци од денот на влегување во сила на законот
7.3 Органи на државната управа, државни органи и други органи надлежни за спроведување

Министерство за труд и социјална политика, Завод за социјални дејности, 30 Центри за социјална работа, Агенцијата за вработување на Република Македонија 
7.4. Активности за обезбедување на ефикасно спроведување на предлогот на закон
- Вработување на нови 177 стручни кадри во центрите и социјални работи во текот на 2018 година.
- Зајакнување на капцитетите на центрите за социјални работи и центрите за вработување при АВРМ преку обуки на вработените во однос на концептот на индивидуализирана работа со корисниците,  “управување со случај”. Обуките се отпочнати од страна на 27 претходно обучени тренери кои се исто така вработени во центрите за социјална работа и АВРМ.   
- Воспоставување на Единица за анализа, евалуација и следење при МТСП.
За ефикасно спроведување на Предлог на законот, истиот ќе биде објавен на веб страната на Министерството за труд и социјална политика по неговото објавување во Службен весник на РМ. 
8.
Следење и евалуација

8.1 Начин на следење на спроведувањето 

Следењето ќе биде спроведено од страна на Министерството за труд и социјална политика 
8.2 Евалуација на ефектите од предлогот на закон и рокови 
Ефектите од предлог законот ќе се однесуваат на:
Изјава од државниот секретар
Нацрт Извештајот за проценка на влијанието на регулативата е изготвен во согласност со Методологијата за проценка на влијанието на регулативата. Тој дава реална проценка на можните влијанија и очекуваните ефекти, како и трошоците кои се однесуваат на секоја од утврдените можни решенија (опции) за решавање на проблемот.
Датум:


                                                                                            ______________________                                    ______________________________






         потпис на државен секретар 
Изјава од министерот

Врз основа на резултатите од анализите прикажани во Извештајот за проценка на влијанието на регулативата сметам дека препорачаното решение (опција) претставува најдобар начин за решавање на проблемот и постигнување на очекуваните ефекти на најекономичен начин. 
Датум:                      2018 година                                
                                                  Мила Царовска






_____________________ 

                                                    потпис на министерот 

